
Fearaim fíor chaoin fáilte romhaibh
ag an lá Oscailte seo. 

Mar Chathaoirleach ar Choiste
Thearmainn Éanna Teo. glacaim
buíochas ar dtús leis an gCoiste
deonach a thagann le chéile uair in
aghaidh na míosa, le cúrsaí na
nAosach a chur chun cinn. Molaim
go mór an fhoireann sheirbhíse
anseo faoina bhfuil idir lámha acu
chuile sheachtain: Peigí - An
Bainisteoir agus an fhoireann atá
faoina cúram,  Breda, Mary agus
Páraig, Máirtín, Seán, Máire, Bríd
agus Máire. Tá gaisce déanta acu
agus is fearr an ghaisce’ a maítear
ná an ghaisce nach ndéantar. Tá
siad uilig, bail ó Dhia orthu, ag
comhoibriú leis na Ranna Stáit seo
leanas le cúrsaí seirbhísí na

nAosach sa gceantar seo a
mhéadú:- Pobal, Roinn na
Gaeltachta, Udarás na Gaeltachta,
HSE, An Chomhairle Contae,
V.E.C, Cumas Teo., Bealach, FÁS
agus Comharchumann Shailearna
Teo. 

Tháinig cogar ón ngaoth anoir
inné go bhfuil deontas ceadaithe ag
Roinn, na Gaeltachta le mionbhus sé
shuíochán déag a cheannacht agus
faoi láthair táimid ag guí Dé cogar a
chur i gcluais na gaoithe aniar le
cúnamh a chuirfeadh ar ár gcumas
tuille seirbhísí a chur ar fáil don
Aosach. Ar fhaitíos go bhfuil
míthuiscint ar dhuine ar bith faoi
m’údar cainte, cuimhnigh go
séideann an ghaoth aniar ó Chumas
Teo. agus Bealach Teo. 

Cuireann sé seacht gcroí d’áthas
ar Thearmann Éanna Teo. bheith ag
freastal ar Aosaigh an cheantair. Is
uathu a fuair muid a bhfuil de
shaibhreas againn idir creideamh,
spioradáltacht, teanga, cultúr agus
luachanna na Críostaíochta a fágadh
againn mar oidhreacht. Is mór an
díol mórtais a leithéid d’oidhreacht
agus is maith linn aitheantas a
thabhairt dhó agus d’aosaigh an
cheantair a thug dúinn é. 

D’ordaigh Dia cúnamh agus
mar chlann Dé is maith linn
deiseanna a chruthú do na Ranna
Stáit leis an t-aitheantas atá tuillte ag
an Aosach a thaispeáint. Tugann
lucht an Bhéarla “the principle of
subsidiarity” ar a leithéid sin de
chomhoibriú. 

rinne Joe Shéamais Sheáin agus gan é  scór bliain d’aois.
Chaith sé an chéad deich mbliana eile ag obair sa
mbaile, ag fáil corr phíosa oibre ar na bóithre, agus ag
dul ar an Achréidh corr fhómhar. Cé go raibh aird aige i
gcónaí ar obair láimhe, bhí a sheacht n-oiread suime
aige i leabhair. Bhíodh sé ag léamh leabhar ar stair, ar
litríocht, agus ar an nádúr. Bhí sé de chaitheamh aimsire
aige, freisin, a bheith ag iascach ar an abhainn agus ar na
locha a bhí suas óna theach féin. Thug seo, agus na
píosaí a chaith sé ag fiach sna garranta agus ar an sliabh,
deis dó a bheith ag cuimhneamh ar féin agus ag ceapadh
filíochta. Deich mbliana fichead a bhí an Filí nuair a
chuaigh sé go Sasana i 1938. Bhí contúirt cogaidh ann
agus tháinig sé abhaile arís, ach nuair nach raibh an
cogadh ag tosú, bhuail sé anonn arís i 1939, agus ní raibh
sé i bhfad thall gur thosaigh an cogadh. Ba i Sasana a
chaith sé na chéad trí bliana den chogadh. Théadh sé
anonn agus anall idir sin agus deireadh na gcaogaidí,
tráth ar fhan sé sa mbaile ar fad. 

Cumadóirí 
Is beag paróiste i gConamara nach bhfuil ar a laghad
cúpla duine ann a chumann amhráin, dánta, nó
agallaimh bheirte, agus aird na ndaoine tarraingthe
orthu dá bharr. Chomh fada le mo bharúil, níor oibrigh
ceachtar acu sin an oiread tionchair ar an bpobal agus a
d’oibrigh Filí Bhaile na mBroghach. Is é mo bharúil go
bhfuil an áit chéanna tugtha d’Fhilí Bhaile na
mBroghach ag a chomharsana a d’éirigh suas lena linn
agus a tugadh d’fhilí eile Gaeilge ó aimsir Chath Chionn
Sáile. Tá daoine ann a chreideann go bhfuil fios ag an
bhFilí de bharr cuid de na rudaí atá luaite aige ina chuid
dánta. Ceapann tuilleadh go bhfuil cumhacht
osnádúrtha éigin aige de bharr an chaoi a bhfuil sé in
ann an chaint atá sna dánta a chur i ndiaidh chéile.
Duine ar bith dá leithéid, bheadh ómós dó agus tá ómós
don Fhilí agus, freisin, cé go bhféachfaí ar Joe mar
chomharsa an mhaith - mar dhuine oibleagáideach - ach
mar fhile, bhíodh an scéin chéanna roimhe agus a
bhíodh roimh shagart nó roimh bhean feasa. 

Deich gcinn fhichead de phíosaí filíochta atá sa
gcnuasach seo. Tá beagán acu foilsithe cheana in Ar
Aghaidh, in Leic an Teaghlaigh, in Tús an Phota, in Scéala
Éireann, agus in Biseach. Cé gur cuireadh ar pháipéar aon
cheann déag díobh, is iad na cinn nár foilsíodh go dtí
seo na cinn is mó a fuair éisteacht ar bhainseacha, ag
céilíocha, agus ag imeachtaí sóisialta eile. Cosúil le go
leor d’fhilí na Gaeilge, níor scríobh Seosamh Ó
Donnchadha aon cheann dá chuid dánta riamh. Deir sé
féin nach feasach dó gur fhoghlaim mórán a chuid
dánta, ach is minic a chloistear sleachta astu á n-aithris
le haghaidh argóintí a chruthú nó a bhréagnú nó lena
chumas mar fhile a léiriú. 

Ceapaim féin gur chum an Filí trí cinn ar a laghad de
na dánta atá sa gcnuasach seo mar gur cheap sé dualgas
a bheith air sin a dhéanamh. Ba mhór a ghoill an bá sa
gCladach Dubh ar phobal Chonamara i 1927. Ina
bhealach féin, caithfidh sé go raibh sé gach uile orlach
chomh dona agus a bhí an mí-ádh a bhuail muintir
Eanach Dhúin in 1828. Thóg an Filí ar féin smaointe an
phobail a chur i véarsaí le nach ndéanfaí dearmad go

héasca ar an mí-ádh seo. Nuair a thárla tubaiste eile dá
leithéid sa gceantar céanna i 1978, iarradh ar an bhFilí an
dán seo a rá arís ar Raidió na Gaeltachta. Dánta caointe
an péire eile freisin a dtuigtear domsa gur dánta
dualgais iad: an dán ar an Athair Mícheál Ó Gríofa a
mharaigh na Dúchrónaigh i 1920, agus an dán ar
Mhícheál Breathnach a fuair bás le heitinn sa mbliain
1908. Sa dá dhán seo léiríonn an Filí a thuiscint ar an
nádúr agus ar an dúlra. Seo dhá véarsa as an dán’ An
tAthair Mícheál Ó Gríofa’: 

Nach ins an ngleann fealltach seo a rinneadh an mí-ádh. 
Is beidh caint ar an ngníomh sin in Éirinn go deo. 
Is ann a maraíodh an sagart, an tAthair Mícheál Ó Gríofa, 
Ar uair an mheán oíche, naoi gcéad déag agus scór. 

ADhia is a Chríosta, nach ba fuar fliuch an oíche í, 
Sinneán crua gaoithe ag ropadh roimhe ar an mbóthar,
Fuaim uaigneach na cíbe a chuirfeadh uamhain ar do chroí, 
‘Gus néalta trom geimhridh os cionn Pholl na Cló.

Tá cur síos an-chruinn ar na Dúchrónaigh aige.
Cuimhnigh go dtugadh sé féin faoi deara iad ag dul
thart nuair a bhí sé ag dul ar scoil. 

Mar scaipeas na faolchoin trí státaí na Báltach, 
Nuair a ruaigeas an cál iad ag soláthar a lóin,
B’amhlaidh Dúchrónaigh in Éirinn an tráth sin,
Ag creachadh gach áras, ag loscadh is ag dó.

Tá cuid mhaith den stíl chéanna sa dán ‘An tAthair
Mícheál Ó Gríofa’ agus atá sa dán ‘Mícheál
Breathnach’. Labhraíonn an Filí leis an marbhán sa dá
chás agus creideamh aige sa gcéad saol eile. Deir sé
faoin mBreathnach sa véarsa deiridh: 

Is nuair nach bhfuil gair a’inn é a fheiceál sa mbóithrín 
Ag teacht don tráthnóna nó le éirí an lae, 
Ó, cuirfimid beannacht le anam an leonlaoich, 
Is go bhfeicfear arís é ar dheasláimh Mhic Dé. 

Ba mhaith uaidh fuaimeanna an chladaigh agus na
spéire a chur i bhfocail sa dán céanna. 

Tá tonnta na mara ag bualadh is ag clascairt 
I bhfoisceacht chúig acra de do leaba, a dhea-Ghaeil,
Ach céad faraor chrua dheacrach, eisean nach n-airíonn 
Fuaim torann na gcladaí ná tóirneach ón spéir ... 

Ní airíonn tú torann na srutháinte ag gluaiseacht
Le fána na gcnoc i do thír dhúchais féin; 
Ní airíonn tú crónán na gaoithe ag séideadh; 
Ní airíonn tú géimneach na mbó ar an bhféar. 

Is marbhnaí na dánta seo a bhfuil cosúlachtaí acu leis na
dánta a scríobhadh filí faoina bpátrúin sa tseanaimsir,
ach, mar a dúirt mé cheana, ba é pobal Chois Fharraige
pátrún Fhilí Bhaile na mBroghach. Chuir an Filí véarsaí
os ár gcomhair nach raibh focail ar sliobarna astu. Rinne
sé cur síos ghrinn ar thréithe daoine, agus thug sin sólás
dá lucht éisteachta. 

Sna Seachtóidí…

Lucht eagraithe Fhéile Drámaíochta na
hAille a reáchtáileadh i bhfothrach na
Seanscoile, ó chlé: Colm Ó Tuathail
(Cathaoirleach), Micí Ó Conghaile, Eilín Uí
Bhraonáin, Seosamh Ó Braonáin agus
Máirtín Davy Ó Coisdealbha.

Sa bpictiúr thíos, ó chlé, tá Tomás Mac
Ardghaill (Moltóir), Máirtín Mac
Donnchadha (Bainisteoir na Comhairle
Náisiúnta Drámaíochta), Áine Ní
Dhabhráin (Rúnaí Chomhairle Chonnacht)
agus Seán Ó Tuairisc (Rúnaí Náisiúnta na
Comhairle)

Nioclás Niocláisín Ó Curraoin, a iníon Cáit ar an asal, comharsa leis, Tom Churraoin, Curraoineach eile, Peadar Mhaidhc Pheadairín, Pádraig
Churraoin (comharsa eile), Peigín Niocláis, Jude Churraoin, agus thiar in aice na fuinneoige tá Máire agus Peige Niocláis.

Is álainn na dánta ‘Abhainn an Chnoic,’ ‘Maidin
Bhealtaine’, agus ‘Sléibhte Chonamara’. Thaispeáin an
Filí a chuid eolais ar an dúlra agus a shuim in éanacha
agus in áiteanna sna trí dhán seo. Thaispeáin sé freisin
cé chomh grinn agus a bhí sé. Caithfidh sé gur iomaí
duine as Conamara i gcathracha Shasana nó Mheiriceá
ar bhreá leo a bheith in ann na smaointe seo thíos a chur
i bhfocail: 

Tá nósa na cathrach, a béasa is a bealach, 
Ag ithe is ag gearradh mo chroí istigh i mo lár,
Is an ceiliúr a chleacht mé go siamsúil ag baile, 
Ní chloisfidh mé feasta é, mo chreach is mo chrá!

Dánta Cráifeacha 
Tá ar a laghad cúig cinn de dhánta cráifeacha cumtha ag
an bhFilí: ‘A Ógánaigh Mheidhreach’, ‘An Bás’, ‘An
Breithiúnas’, ‘Aiséirí an Pheacaigh’, agus ‘An
Bheoichte’. Mhair sé i rith dhá chogadh mhóra, chogadh
na saoirse, an chogaidh chathartha, fliú mór 1918, agus i
rith thréimhse na heitinne. Chuir na cogaíocha agus an
Gorta Mór scéin sna daoine agus tá smaointe na
Críostaíochta faoin mbás curtha aige os ár gcomhair. Tá
smaointe agus dearcadh an phobail faoin mbás curtha
aige i liodán focal agus, freisin, tá fíochmhaireacht an
bháis, agus an bás mar áis cothromaíochta ar aicmí uile
an phobail, léirithe go han-mhaith aige. Sa dán ar an
mbás deir sé: 

Nach muid atá teann ar an saol seo féin 
‘S gan ionainn, mo léan, ach mar a bheadh ceo. 
Ar ghluaiseacht don anam, gan filleadh le scéal,
Tiocfaidh fuacht ar an gcorp nach dtéifear go deo.

‘S athróidh an snua is an lasadh ina n-éadan 
‘S dúnfar a súile ar theacht don bhás. 
Stopfaidh a gcuid cuisleacha gan bheith ag léimneach; 
Stadfaidh a gcuid gruaige gan a bheith ag fás. 

Dá mhéid suime a chuir daoine sa dán sin ‘An Bás’, is
mó i bhfad a cuireadh sa dán ‘Lá an Bhreithiúnais’.
Bíonn faitíos ar dhaoine roimh an mbás, ach bíonn i
bhfad níos mó faitís orthu roimh an mBreithiúnas.
Thóig an Filí de dhualgas air féin na smaointe a bhí ag
snámh in intinn an phobail agus na sagart a chur i
bhfilíocht, agus d’fhéadfaí a rá faoin dán seo gur mó
cluais a tugadh dó ná d’aon tseanmóir a tugadh i
Séipéal an Chnoic ón am ar cumadh é. 

Bhí bua ag an bhFilí samhlacha soiléire a chur i
láthair an lucht éisteachta. Chuirfeadh seo dearcadh
André Malraux i gcuimhne do dhuine, is é sin go
bhfuil an ealaín ag tógáil áit an chreidimh in intinn
daoine. Cheapfainn féin gurb é mian an Fhilí go
gcuimhneofaí ar ‘Lá an Bhreithiúnais’ mar dhán a
raibh teagasc na heaglaise agus dearcadh ginearálta an
phobail fite fuaite ann mar phíosa filíochta. 

Is tiocfaidh Mac Muire lá an chuntais, 
Le breithiúnas a thabhairt ar an saol,
Is lasfaidh an fharraige bhrónach, 
Is silfidh gach dlúthcharraig deoir

Ina chuntas ar na daoine a bheas os comhair Dé Lá an
Bhreithiúnais deir sé: 

Págánaigh, polaiteoirí, is Críostaithe;
Daoine a fuair bás leis an ól;
Daoine nár chomhlíon na haitheanta;
Is treibhe nár baisteadh go fóill. 

Beidh an chumhacht uilig caillte ag na huaisle ann,
‘S ní gheobhaidh siad í go héag; 
Beidh an fear bocht chomh neamhspleách le rí ann – 
Sin briathar atá ráite gan bhréag. 

Is iomaí caint sa mbéaloideas ar an mbás agus ar
dhaoine a bheith ag teacht ar ais le cúiteamh a
dhéanamh ina gcuid peacaí, ag iarraidh pardúin ar
dhaoine atá fós beo. Sin é an t-ábhar atá curtha i
bhfilíocht ag an bhFilí san agallamh’ Aiséirí an
Pheacaigh’. Tá triúr ag caint sa dán seo: an File féin, an
Marbhán, agus an Glór ag geataí na bhFlaitheas. Is dán
é seo a d’fhéadfaí a chur i gcomparáid le Cré na Cille. I
gcás Chré na Cille, d’fhan na coirp faoin talamh, ach sa
dán seo, dhírigh an marbhán aniar agus é os cionn cláir
le rá le daoine eile aithrí a dhéanamh. Deir an File: 

Fógraím dea-chomharsanacht ar na mairbh 
Agus orthu seo atá beo atá ar bhóthar na bpeaca;
A Rí na Glóire, a cheap neamh agus talamh, 
Tabhair dídean dóibh siúd atá ar siochrán fada. 

Tugann an Marbhán cuntas fada ar a thuras go dtí geataí
na bhFlaitheas agus ar an bhfaitíos a bhí air ag dul ann
faoi ualach na bpeacaí: 

Nach mba mise an deoraí ar an mórmhuir gharbh, 
‘S an bhreith le tabhairt orm nuair a bhuailfinn caladh. 
Mar chaith mé an fómhar agus mo shaol ar thalamh,
Is amhlaidh a chóireos Mac Dé mo leaba ... 

I ndeireadh na cúise, is mé múchta marbh 
Ag pianta móra nár chóir dom a aithris, 
Las solas glórmhar os mo chomhair i m’aice, 
Agus labhair an glór, go deas ciúin i m’ainm.

Níl ar siúl ag an bhFilí sa dán seo ach aithris ealaíonta ar
na scéalta faoin mbás, faoin mbreithiúnas, faoi thaibhsí,
agus faoi dhaoine a thagadh ar ais ag iarraidh
maiteanais nó ag déanamh cúitimh in obair a bhí déanta
as bealach acu. 

Le linn óige Joe i gCois Fharraige, bhí an bás agus an
breithiúnas ina scéal mór ag misiún Ord an
tSlánaitheora a bhíodh ag freastal ar pharóistí i
gConamara. Thart ar an am a raibh an Filí i mbarr a
réime a bhíodh an tAthair Ó Conghaile, nó Misiún
Árann, ag dul thart ag seanmóireacht i gConamara. Bhí
an-tionchar ag a chuid seanmóireachta ar an bpobal. Bhí
sin amhlaidh mar go mba togha cainteora é agus gur
thuig sé bealach agus tuiscint na ndaoine thar cionn.
Bhain sé úsáid as an gcreideamh a bhí ag na daoine (a)
go raibh cumhacht ag na sagairt, go háirithe ag na
misinéirí; 

